
DIRU-LAGUNTZA OINARRIAK

EUSKARA IKASLEENTZAT ETA UEU-KO IKASTAROAK EGIN DITUZTENENTZAT

Usurbilgo Udaleko Euskararen Ordenantzak bere 39. artikuluan dio Udalak neurri egokiak hartuko dituela euskara gizarte esparru guztietan erabil dadin eta, oro har, gizarte bizitzan euskararen presentzia gehi dadin. Horretarako, ordenantzaren arabera, bitartekoetako bat euskararen zabalpen funtzionala da, alegia, euskaldunen kopurua handitzea eta hobeagotzea, euskara ez dakitenek ikasi dezaten bideak jarri, eta dakitenak alfabetatu daitezen bitarteko egokiak bideratzea.

Usurbilgo Udalak oso garrantzitsutzat irizten dio helduen euskalduntzean eta alfabetatzean eragiteari. Bestalde, araututako ikastaroetatik aparte, euskara hutsean ikastaroak egiteak (UEU) ere garrantzi berezia hartzen du hizkuntzaren ikuspuntutik. Horrexegatik hain zuzen ere, aurrekontu partida bat ezarri du 2011-2012 ikasturtean zehar euskalduntze ikastaroetara eta UEUko ikastaroetara doazen Usurbilgo biztanleei bekak emateko. Bestalde, diru-laguntza oinarri hauen bidez, behar ekonomiko handiak dituzten usurbildarrei euskara ikasteko bidea erraztu nahi zaie, matrikularen diru-kostua aurreratuz. Mota honetako diru-laguntzak I. eranskinean arautu dira..
1. Artikulua. Xedea

Deialdiaren xedea ondorengo hau da: 2011-2012 ikasturtean zehar helduentzako euskalduntze eta alfabetatze ikastaroak egin dituzten usurbildar orori diru-laguntzak emateko baldintzak arautzea. Era berean, Udako UEUko ikastaroak egin dituzten herritarrei ere matrikula gastuetarako diru-laguntza emango zaie. Eta hau guztia kontuan izanik Usurbilgo Udalaren diru-laguntzak arautzen dituen ordenantzaren III. kapituluaren I. Atalak ezartzen duena.  

2. Artikulua. Onuradunak

Diru-laguntza hauen onuradun izango dira: euskara ikasleak, 12 urtez beherako seme-alabak dituzten gurasoak (euskara ikasleak), euskara ikasten ari diren langabetuak, eta UEUko ikasleak. 

a) Euskara ikasleak

Usurbilgo Udalak ohiko irakaskuntzaz kanpo euskara ikasten duten herritarrei diru-laguntzak emango dizkie. Ikasle guztiek izango dute aukera ematen diren diru-laguntzak jasotzeko, beti ere, eskatzen duenak honako baldintza hauek guztiak betetzen baditu:

a) Gutxienez, ikastaro osoan zehar, % 80eko asistentzia izatea. (Autoikaskuntzaren kasuan aprobetxamendua ziurtatzea)

b) Gutxieneko aprobetxamendua gainditzea; hori, ikastetxe bakoitzeko Zuzendariaren oniritzipean, dagokion irakasleak ziurtatu beharko du.

c)Ikastaroak irauten duen bitartean Usurbilen erroldatuta egotea

Goian adierazitako baldintzak betetzen dituztenei matrikula kostuaren %80a itzuliko zaie.

b) Euskara ikasleak: 12 urtetik beherako seme-alabak dituzten gurasoak

12 urtetik beherako umeren bat duten gurasoek eta langabetuek matrikulazio tarifaren %100a jasoko dute, beti ere goian datozen baldintzak eta ondoren datozenak betetzen badira.

Gurasoen kasuan, 12 urte edo gutxiago dituen haurra izatea ikastaroa hasten den eguna baino lehenago. Hori, Familia-liburuaren fotokopiaren bidez kreditatuko du eskatzaileak.

c) Euskara ikasleak: langabetuak

a) atalean adierazitako baldintzez gain, langabetuen kasuan, baldintza hauek ere bete beharko dira. Ikastaroak irauten duen denboraren erdia gutxienez langabezian egon denak jaso dezake udalaren laguntza. Langabezia egoera Gizarte Segurantzako “Lan historiala” deritzan ziurtagirien bidez egiaztatuko da. Ziurtagiri honek diru-laguntza eskatu den ikastaroaren epealdi guztia hartu behar du bere baitan.

Baldintza guztiak betez gero, ikasle langabetuek kostuaren %100a jasoko dute. 

d)  UEUko ikasleak

UEUko ikastaroa egiteagatik diru-laguntzaren onuradun direnek matrikulazio tarifaren %60a jasoko dute,  beti ere eskatzen duenak, ikastaro osoan zehar, % 80eko asistentzia izan badu. Egoitza gastuetarako ez da diru-laguntzarik emango. 

A, b eta c ataletan zehaztutako diru-laguntzak ez dira bateragarriak izango.

3. Artikulua. Diruz lagun daitezkeen ikastaroak

Deialdi honen bidez 2011ko irailetik 2012ko abuztuaren 31 bitartean egindako ikastaroak diruz lagunduko dira.

a) HABEk homologatutako ikastaroak (1998ko irailaren 9ko erabakia):

· Modulazio desberdineko ikastaroak (2/10, 2/8)

· Barnetegiak; ez da laguntzarik emango egoitza gastuetarako. Famili barnetegien kasuan, gurasoaren egoitza gastuen erdia lagunduko du diruz udalak.  
· Autoikaskuntza: sistema multimedien bidez bideratutako autoikaskuntzako ikastaroak. 

· Ikastaro ez homologatuak: modulazio txikikoak, baina beti ere, ikasturtean zehar urrats bat gainditzen bada eta euskaltegia homologatua bada.

· Xede berezietarako ikastaroak (merkatari taldeak eta guraso taldeak)    

b) Ikastaro ez homologatuak: modulazio txikikoak, baina beti ere ikasturtean zehar urrats bat gainditzen bada eta euskaltegia homologatua bada.

c) UEUko euskarazko ikastaroak.

4. Artikulua. Eskariak aurkezteko lekua eta dokumentazioa

Eskariak Udaleko Erregistro Nagusian aurkeztu behar dira Udalak horretarako jarriko dituen eskari-orrietan. Halaber, azaroaren 26ko Herri Administrazioen Araubide Juridikoaren eta Administrazio Prozedura Erkidearen 30/1992 Legearen 38.4 artikuluak aipatzen dituen lekuetan ere aurkeztu ahal dira.

Eskariari dokumentazio hau erantsi beharko zaio:

a) Diru-laguntza eskari normalizatua (I. Eranskina).

b) Eskatzailearen NANaren fotokopia.

c) Matrikularen ordainagiria.

d)Euskaltegiko ikastaroetan, Euskaltegiaren egiaztagiria, ikasleak, gutxienez, %80ko asistentzia izan duela egiaztatzen duena.

e) Diru-laguntza autoikaskuntzarako eskatzen denean, autoikaskuntza egin den zentroaren ziurtagiria, aprobetxamendua erakusten duena. 

f) UEUko ikastaroa egin izanaren agiria. Bertan, ikaslearen asistentzia adieraziko da.  

g)Diru-laguntzaren onuraduna izatea egiaztatzeko agiria: langabezia egoera (“lan historiala” ziurtagiriaren bidez), guraso izatea (Famili Liburuaren bidez)  

h) Xede bererako eskatutako edo jasotako bestelako diru-laguntzei buruzko zinpeko aitorpena. (II. edo III. Eranskina)

i) IV. Eranskina: ikastaroaren ezaugarriak adierazten dituena.

j) V. Eranskina: autoikaskuntza ikastaroari buruzko informazioa jasotzen duena. (autoikaskuntzarako eskatzen denean)  

Usurbildarra izatearen baldintza Udalak berak egiaztatuko du Udal Erregistroaren bidez.

Nolanahi ere, eskatzaileei behar besteko informazio osagarria eskatu ahal zaie eskatutako diru-laguntza behar bezala baloratu ahal izateko.

Bestalde, udalak eskaerei buruzko informazio elkartrukea izan lezake HABErekin. 
5. Artikulua. Epeak

Diru-laguntzaren eskaera, diru-laguntza deialdi hau Gipuzkoako Aldizkari Ofizialean argitaratu ondoren, epe honen barruan egingo da: 2012ko ekainaren 18tik ekainaren 29ra bitartean (biak barne) 

Diru-laguntza Udako ikastaroren baterako eskatzen denean, Euskaltegiaren asistentzia ziurtagiria ikastaroa bukatutakoan ekarriko da Udalera.

Aurkeztutako dokumentazioa osatu gabe badago edo oinarrietako baldintzaren bat betetzen ez badu, hamar laneguneko epea emango zaio interesdunari akatsak zuzendu ditzan edo dagokion dokumentazioa gehitu dezan. Eta jakinaraziko zaio, halaber, hala egiten ez badu, bere eskaria ez dela kontuan hartuko eta, hala ebatziko da Herri Administrazioen Araubide Juridikoaren eta Administrazio Prozedura Erkidearen 30/1992 Legearen 42. artikuluak aurreikusten dituen terminoen arabera.

6. Artikulua. Diru-laguntzaren zenbatekoa

Diru-laguntzaren zenbateko osoak ez du gaindituko ondorengo partidan azaltzen den diru izendapena: 1.4200.480.455.10.03 2012 

Pertsona bakoitzak udaletik diru-laguntzetan, gehienera jota 700 euroko diru-laguntza jasoko du.

Araudi honetako diru-laguntzak bateragarriak izango dira dena delako erakunde publiko edo pribatuek xede bererako eman ditzaketen bestelako diru-laguntzekin. Edozein modutan, ez da gain finantzaketarik egongo, eta hala gertatuko balitz, diru-laguntza murriztu egingo litzateke. Gain finantzaketa gerora emango balitz, eta dirua itzultzeko beharrizanen bat baino gehiago izanez gero, dena delako pertsona edo erakunde onuradunak dagokion parte proportzionala itzuli beharko du Usurbilgo Udalak egin dion ekarpena aintzat hartuta.

7. Artikulua. Prozedura

Soziokultura arloko teknikariak diru-laguntza eskariak ebaluatu ondoren, txostena egin eta Soziokultura Batzordera eramango du, honek txostena kontuan hartuta, bere iritzia eman dezan. Ondoren, Diru-laguntzen Batzorde Orokorrak ebazpen proposamena egingo du. Jarraian, interesatuari jakinaraziko zaio eta 10 eguneko epea izango du alegazioak aurkezteko. Azkenik, Tokiko Gobernu Batzordeak emango du diru-laguntzei buruzko behin betiko ebazpena, gehienez ere, hiruhilabeteko epean eskaria aurkeztu izan den egunetik zenbatuta.

Aipatutako epea igaro ondoren ebazpena jaso ezik, ulertu behar da eskaria gaitzetsi egin dela, gerora egin daitekeen ebazpenaren kaltetan izan gabe.

8. Artikulua. Diru-laguntzen Batzorde Orokorra

Diru-laguntzen Batzorde Orokorra modu honetara osatuko da:

· Alkatea

· Diru-laguntzak banatzen dituen batzordeko lehendakaria eta teknikaria

· Udal idazkaria

· Udal kontuhartzailea

Diru-laguntza Batzorde Orokorraren funtzioak, besteak beste, hauek izango dira:

· Udal diru-laguntzak banatzeko irizpideak bateratzea

· Diru-laguntzen legezkotasuna bermatzea

· Diru-laguntza bikoizketak ekiditea
9. Artikulua. Baloratzeko irizpideak

Hauek izango dira:

· Euskara ikasleek: matrikula-kostuaren %80a jasoko dute.

· Euskara ikasleak: 12 urtetik beherako seme-alabak dituzten gurasoek: matrikula-kostuaren %100a

· Euskara ikasleek: langabetuek: matrikula-kostuaren %100a

· UEUko ikasleek: matrikula-kostuaren %60a jasoko dute

Aipatutako portzentaje hau gutxitu egin daiteke aurkezten diren eskarien arabera. 

Beti ere, oinarri hauen 2. artikuluak ezarritako baldintzak bete beharko dira.

Nolanahi ere, aurreko irizpideetan baloratu ez diren bestelako herri intereseko irizpideak kontuan hartzeko aukera izango da.
10 Artikulua. Diru-laguntza ordaintzea

Diru-laguntza eman dela jakinarazi ondoren, ordainketa tramitatuko da. Eta kontuan izango dira, halaber, Ordenantzaren 12. artikuluan aipatzen diren aspektu guztiak.

Udako ikastaroen kasuan, diru-laguntzaren ordainketa baldintzatuta egongo da dagozkion agiriak aurkeztera (ordainagiria eta asistentzi datuak).

11. Artikulua. Betebeharrak

Deialdi honetako diru-laguntzak jaso dituztenek, Usurbilgo Udalaren diru-laguntzak arautzen dituen Ordenantzaren 6. artikuluak ezartzen dituen betebeharrak bete beharko dituzte. Besteak beste, ondorengo hauek:


a) Diru-laguntza eskaini duen Usurbilgo Udalak egin beharreko egiaztatze-jarduketei trabarik ez jartzea, ez eta Esku-hartzailetzari dagozkion finantza-kontroleko jarduketei, Herri Kontuen Euskal Epaitegiaren jarduketei edota eskumen hori duten bestelako organoen jarduketei ere. 


b) Beste administrazio edo erakunde batzuetatik –publiko nahiz pribatuetatik, estatuko nahiz nazioartekoetatik– helburu berbererako beste diru-laguntzarik jasotzen bada, diru-laguntza eskaini duen organoari horren berri ematea.


c) Diru-laguntza eskaintzeko garaian kontuan hartutako atalen batean aldaketarik gertatuz gero –objektiboa nahiz subjektiboa izan–, diru-laguntza eskaini duen organoari aldaketa horren jakinaren gainean jartzea.


d) Usurbilgo Udalaren aurrean dauden betebeharretan egunera egotea.

12. artikulua.-Araudi osagarria


Deialdi honek ezartzen ez duenari dagokionez, aintzat hartuko da Usurbilgo Udalaren diru-laguntzak arautzen dituen Ordenantzak ezartzen duena eta Herri Administrazioetako Diru-laguntzak arautzen dituen 38/2003 Legearen xedapenak. 

I. ERANSKINA
BEHAR EKONOMIKO HANDIAK DITUZTENENTZAKO
 DIRU-LAGUNTZAK

1. Artikulua. Xedea

Usurbilgo Udalari garrantzitsua iruditzen zaio herritarrek euskara ikastea. Gero eta gehiago dira Euskaltegiko matrikula ordaintzeko arazo handiak dituzten herritarrak.  Bide honetatik, behar ekonomiko handiak dituzten herritarrei euskara ikastea erraztu nahi zaie. Eranskin honek diru-laguntza hauek emateko baldintzak jasotzen ditu. 
2. Artikulua. Onuradunak 

Behar ekonomiko handia duten herritarrei euskaltegiko matrikula kostuaren %100a aurreratuko zaie. Diru-kopuru honek ez du inoiz 700 euroko muga gaindituko. 
Dirulaguntza eskaera hauek 2012/13 ikasturtearen hasieran eskatu behar dira, Euskaltegiko matrikula egitearekin batera.

Eskaerarekin batera agiri hauek (kasuan kasukoak) aurkeztu behar dira:

· Eskaera egiten den aurreko errenta aitorpena (egin baldin bada)

· Lanbidek ematen duen DBE (Diru-sarreren Berme Errenta) agiria 

· Eskaera egiten den urteko  lan egoera ( nominak eta/edo langabezi ziurtagiria) 

Diru-sarreren gehieneko mugak, kide kopuruaren arabera, hauek izango dira:

Kide 1. 658,50 €/hilean

2 kide: 845,58 € hilean

3 kide edo gehiago: 935,38 € hilean

Nolanahi ere, udalaren esku geratzen da kasu bakoitzean agiri gehiago eskatzea eta kasu  bakoitzaren interpretazioa.

3. Artikulua. Prozedura

Behar ekonomiko bereziengatik eskatzen denean diru-laguntza, prozedura hau izango da:

· Eskaera orriarekin batera agiri hauek aurkeztu (matrikula egiteko garaian):

a) Diru-laguntza eskara berezia (VI. Eranskina).

b) Eskatzailearen NANaren fotokopia.

c)Diru-laguntzaren onuraduna izatea egiaztatzeko agiria: aurreko urteko errenta aitorpena eta/edo DBE agiria (Diru-sarreren Berme Agiria) eta/edo eskaera egiten den urteko lan egoera adierazten duen agiria
d) IV. Eranskina: ikastaroaren ezaugarriak adierazten dituena.

· Gobernu Batzordeak gaiari buruzko erabakia hartu, eta hala badagokio, interesatuari ordainketa egin.

· Ekainean, udalaren diru-laguntza deialdiak zehazten duen epeetan:

1) Xede bererako eskatutako edo jasotako bestelako diru-laguntzei buruzko zinpeko aitorpena. (II. edo III. Eranskina)

2)Euskaltegiko ikastaroetan, Euskaltegiaren egiaztagiria, ikasleak, gutxienez, %80ko asistentzia izan duela egiaztatzen duena.

3) Diru-laguntza autoikaskuntzarako eskatzen denean, autoikaskuntza egin den zentroaren ziurtagiria, aprobetxamendua erakusten duena. 

4) Ikasturtean zehar egoera ekonomikoa ez dela aldatu adierazten duten agiriak. (Gizarte Segurantzako “lan historiala”).

· Diru-laguntzen batzorde orokorrak kasuaren berrikuspena egitea. Gobernu Batzordeak 

interesatuari ordainketa aurreratzea erabaki bazuen eta diru-laguntzen Batzorde Orokorrak kasuaren berrikuspena egin ondoren interesatuak aurreratutako kopuru guztia edo zati bat itzultzearen beharra ikusten bada, Gobernu Batzordeak ebatziko du gaia.

Goian aipatutako baldintzak beteko ez balira, eskatzaileak udalak aurreratutako diru guztia itzuli egin beharko luke.

Ikasturtean zehar eskatzailearen egoera ekonomikoa aldatuko balitz, eskatzaileari diru-laguntza deialdiko gainerako eskatzaileen baldintza berak aplikatuko litzaizkioke.

